AUTA D'O DÍA 19 DE FEBRERO DE 2005

CHUNTOS POR L'ARAGONÉS

(Comisión Organizadera d'o II Congreso de l'Aragonés)

Centro de Historia de Zaragoza

1. CONSTITUZIÓN D'A COMISIÓN

Seguindo o mandato d'a reunión de Uesca d'o 29 de chinero de 2005 se constituye a Comisión Organizadera d'o II Congreso de l'Aragonés con a presenzia d'os siguiens representans d'asoziaziazions, instituzions u personas sinnificatibas a ran personal:

Francho Rodés  (Rolde O Caxico, Samianigo)

José Lera (Echo)

Francho Nagore (Instituto de Estudios Altoaragoneses)

Chusé Antón Santamaría (Rolde de Estudios Aragoneses)

Feliziano Martínez (Ligallo de Fablans de l'Aragonés)

Mª Chusé Esparza (Espelungué, Chazetania)

Carmén Ruiz (representada por Marta Lahoz, Boira, Zinco Billas)

Montse Sanagustín (Calibo, Alto Galligo)

Francho Beltrán (Ligallo de Fablans de l'Aragonés)

Chusé Inazio Nabarro (Consello d'a Fabla Aragonesa)

Chabier Lozano (Fendo Traña, Sobrarbe)

Fernando Sánchez (Asoziazión Cultural Nogará)

Rubén Ramos (Asoziazión Cultural Nogará)

Lois Chabier Tejada (Purnas, Somontano)

Zésar Biec (Consello d'a Fabla Aragonesa)

Armando Bueno (FablaSur)

Chusé Aragüés (Asoziazión de Tradutors de l'Aragonés)

Mª José Pérez (A Gorgocha, Ansó)

Manuel Castán (Benás)

Han manifestau, asinasmesmo, a boluntat de fer parti d'a Comisión pero se desincusan por no aber puesto asistir a ista primera trobada Ana Tena Pui (Graus), Roberto Serrano (Chistau) y Marta Marín (Echo). 

Tamién asisten como embitaus y con animo de colaborar en o que calga as siguiens personas: Arturo García (Ligallo), Marco Negredo (FablaSur), Oscar Latas (Consello), Dani González (Colla Unibersitaria), Fernando Romanos (Consello), Juanjo Segura (Nogará), Miguel Anchel Barcos (ATA)

2. TRIGA DE CARGOS Y PERSONALIDAT CHURIDICA D'A COMISIÓN

Se considera oportuno, por razons fiscals, que a Comisión Organizadera se constituiga como una asoziazión transitoria dica la reyalizazión d'o II Congreso. O nombre que se triga ye: CHUNTOS POR L'ARAGONÉS (Comisión Organizadera d'o II Congreso de l'Aragonés). Manimenos Francho Nagore esprisa as suyas dudas de que pueda esistir una asoziazión d'asoziazions y antiparte endica que en o I.E.A. no i ha abiu garra asambleya que l'aiga trigau a el como representán de dita instituzión.

Se trigan os siguiens cargos:

Presidén: Manuel Castán

Bizepresidén y portaboz: Chusé Inazio Nabarro

Secretario: Fernando Sánchez

Tresorero: Francho Beltrán

Bocal de relazions internazionals: Francho Nagore

Bocal de relazions con os fabladors patrimonials: Chabier Lozano

Bocal de relazions instituzionals: Chusé Aragüés

Bocal de prensa y propaganda: Rubén Ramos

3. TRIGA D'O NOMBRE DE L'AUTORIDAT LINGÜISTICA

Francho Nagore presienta una bentena de nombres posibles ta la futura Autoridat Lingüistica. Os nombres de más consenso entre os comisionaus incluyen a parola Academia u bien Instituto, manimenos Chusé Aragüés endica que no podría estar Instituto d'Estudios de l'Aragonés  porque ixe nombre ye mui parellano a o Instituto de Estudios Altoaragoneses. Chusé Inazio s'estima más de recuperar o nombre istorico de Estudio Cheneral de l'Aragonés. A la fin se prefiere Academia más que más por o suyo impauto en a soziedat, y, como que incluyir as parolas Fabla u Luenga en o nombre creya bels refuses, se dezide que o nombre siga Academia de l'Aragonés. Se dezide que dito nombre siga rechistrau y s'alcuerda discrezión a os asistens dica que ixe rechistro siga efeutibo.

4. DEFINIZIÓN D'O PLAN DE TREBALLO D'A COMISIÓN.

Bi ha un intenso debate sobre qué cuestions han d'estar tratadas en a comisión y qué cuestions han de dixar-se ta o Congreso. Se dixa claro, debán d'as dudas de Pepe Lera, que en o Congreso no se i tratarán temas como a grafía porque se'n encargará l'Academia de l'Aragonés y que o conteniu esenzial d'o II Congreso será trigar l'Academia de l'Aragonés a partir d'as propuestas que faiga a Comisión. Chabier Lozano esprisa a suya preocupazión por a mena de personas que podrán asistir a o Congreso. Antiparte, á propuesta de Francho Rodés y seguindo o modelo d'o congreso d'o catalán de fa un sieglo, en o Congreso tamién i abrá comunicazions que puedan fer onra a o treballo futuro de l'Academia.

En zaguerías se bei a nezesidat de formar as siguiens sozcomisions de treballo:

-Comisión ta la redazión d'as ordinazions de l'Academia: la coordina o Secretario (Fernando Sánchez).

-Comisión ta parar as comunicazions d'o Congreso: la coordina o bocal de relazions internazionals (Francho Nagore).

-Comisión ta la espardidura d'a nuestra faina en os territorios aragonesofonos: la coordinará o bocal que pertoca, Chabier Lozano.

-Comisión ta los autos paralelos y esposizions d'o Congreso: coordinada por o bocal de prensa (Ruben Ramos).

-Comisión ta la replega de refirmes ta o Manifiesto por a Unidat d'a Luenga Aragonesa: coordinada por Francho Beltrán.

Caldrá que toz os miembros d'a comisión s'arroclen arredol de beluna d'istas sozcomisions de treballo.

5. ROGARIAS Y PREGUNTAS

Chusé Antón Santamaría informa que o REA ba a fer mesas redondas con academicos d'atras Academias y que ixas mesas redondas nos pueden fer onra en o nuestro treballo.

Ruben Ramos presenta un articlo d'opinión escrito por Juan José Segura que se mirará de publicar a semana benién en l'Heraldo y demanda que siga siñau por toz os filologos que tien l'aragonés.

6. DÍA Y PUESTO D'A SIGUIÉN REUNIÓN

A prosima reunión se ferá en o salón d'autos d'o Conzello de Bielsa o 12 de marzo. I abrá sesión de maitins y de tardis.

Y no abendo-ie más cosa a tratar se debanta a sesión.

